
УЛАПСЕН АРАСКАЛЕ 
ВАЛ никӗсленӗ "Хыпар" хаҫат, унӑн 

таса та сӑваплӑ ятне совет саманин-
чи килпетсӗр манӑҫлӑхран кӑларнӑ 
хыҫҫӑн палламалла мар чиперленнӗ 
Купӑрля ялӗ, унти парк, бюст, стелла, 
Ваҫкассинчи ун ячӗллӗ шкулти чаплӑ 
музей, Хусанти Ар масарӗнчи гранит 
палӑк, Шупашкарти анлӑ проспект, 
педагогика колледже, унӑн пурнӑҫне, 
ӗҫ-хӗлне тӗпчесе ҫырнӑ ҫӗр-ҫӗр ста
тья, унӑн ӑслӑлӑх еткерӗнчи 200 ытла 
томри чи паллӑ ӗҫсене пичетлесе 
кӑларнӑ 2 том /пурӗ 4 пулмалла/, ун 
ячӗллӗ стипендисем... Ку пӗтӗмпех -
Николай Васильевич Никольский: Атӑ-
лҫи-Урал халӑхӗсен тӗпчевҫи, исто
рик, этнограф, фольклорист, лексиког
раф, чӗлхеҫӗ, куҫаруҫӑ, халӑх медици-
нин чаплӑ пӗлӳҫи, редактор-издатель, 
музыка тӗпчевҫи, статистик, эконо
мист, педагог, аслӑ шкулсен йӗрке-
лӳҫи, чӑвашпа ытти "вак" халӑхсен 
наци-ирӗклӗх юхӑмӗн ҫул пуҫӗсенчен 
пӗри, общество-политика ӗҫченӗ /1917 
ҫулхи ҫӗртме уйӑхӗнчен пуҫласа 1918 
ҫулхи утӑ уйӑхӗччен Хусан кӗпӗрне 

земство управине ертсе пынӑ/ . 
"Эпӗ нихӑҫан та кахал пулман", -

пурнӑҫӗн юлашки ҫаврӑмӗнче кала
на ҫак сӑмахсем хӑйне кашни вак-
тӗвекшӗн тиркеме хӑнӑхнӑ ҫыншӑн 
сӑпайсӑртарах илтӗнеҫҫӗ-тӗр, анчах 
пире паян Никольский чӑваш улӑп-
ӗсенчен пӗри пулни кӑштах та 
иккӗлентермест. "Пулни" тетӗп те -
ку сӑмах тӗрӗс маррине хирӗҫлеме 
тивет. Улӑпсем вилмеҫҫӗ, вӗсен 
пархатарӗ пире ҫул кӑтартса пы-
рать: тӗрӗс марлӑхран, ӑмсану-
кӗвӗҫӳрен, курайманлӑхран сыхлан-
ма-пӑрӑнма, халӑхӑмӑршӑн пӗтӗм 
вӑя, ӑс-хакӑла хурса ӗҫлеме. Вилес 
умён Николай Васильевич тӗлӗкӗнче 
хӑйне ҫӗр чӑмӑрне аллипе портфель 
тытса таракан ҫын пек курнӑ. Тӗнче 
улӑпӗ - Ҫӗр - Этем. Петӗр Хусан-
кайӑн вӗрентекенне халалланӑ /1958 
ҫ./ сонечӗн ҫак йӗркисене паян кам 
хирӗҫлейӗ: "Мӗн пур тӑван ҫӗршы-
вӑм тӑрӑх / / Янрать чӑваш ӑс-хакӗ 
хурҫӑн . / / Эппин - шӑтрех, сая 
к а й м а р ӗ / / Эсир акса хӑварнӑ вӑр-

лӑх. / / Тавсси, профессор! Тайӑл, 
пуҫӑм!" 

Иртнӗ ӗмӗрӗн 30-мӗш ҫулӗсен пуҫ-
ламӑшӗнче ӑна юратнӑ ӗҫӗнчен вӑйпа 
пӑрнӑ, анчах вӑл ҫав-ҫавах ырми-
канми ӗҫленӗ'. Чӑваш Республикинче 
ӑна ӗҫ паман, юрать-ха ҫармӑссем 
ӑслӑлӑх тӗпчев институтне вырнаҫтар-
нӑ. Пур пӗрех вӑтӑр ҫула яхӑн пӗр 
монографи те кӑларттарман. Унӑн пур-
нӑҫне хӑйне чӳке панӑ ҫын пурнӑҫӗпе 
танлаштармалла-тӑр. Никольский ҫур-
кунне, тӗнче чӗрӗлнӗ тапхӑрта ҫуралнӑ. 
Акаҫӑ вӑхӑчӗ. Профессорӑмӑр мӗн 
акнин тухӑҫӗ - пархатарлӑ, тулӑх, 
тупӑшлӑ. Вӑл чӳк уйӑхӗнче ҫӗре кӗнӗ. 
Ҫур[ал] тата чӳк. Мӗнешкел символ-
сем! Улӑпсен ӑраскалӗ ҫапла-тӑр... 

• Алексей ЛЕОНТЬЕВ 
* * * 

Паян Муркаш районӗнчи Купӑрляра, 
йӑлана кӗнӗ йӗркепе, - Н.В.Никольский 
ҫуралнӑ кун ячӗпе уяв. Шомикре вара 
Хыпар" хаҫат парнисемшӗн кросс ӑмӑр-
тӑвӗ иртет. 


